
GARIS PANDUAN PENTADBIRAN TANAH BILANGAN 1/2021 

PERMOHONAN DAN PENYEDIAAN DOKUMEN AMANAH BAGI PENDAFTARAN 

SEBAGAI PEMEGANG AMANAH DI BAWAH SUBSEKSYEN 344(2) KANUN 

TANAH NEGARA [AKTA 828] (“KTN”) 

 

1. Permohonan pendaftaran sebagai pemegang amanah menurut subseksyen 

344(2) KTN boleh dikemukakan kepada Pendaftar dengan menggunakan 

borang permohonan yang ditetapkan. Borang-borang yang boleh digunakan 

adalah seperti di Lampiran A (Borang Permohonan Bagi Pendaftaran Sebagai 

Pemegang Amanah di Bawah Subseksyen 344(2) KTN) dan Lampiran B 

(Borang Pembatalan/Penarikan Balik Pendaftaran Sebagai Pemegang Amanah 

di Bawah Subseksyen 344(2) KTN). Borang-borang ini boleh digunakan 

sebagai borang permohonan bagi urusan-urusan tersebut sahaja. Borang-

borang ini bukan dokumen atau instrumen amanah. 

 

2. Pendaftar hendaklah memastikan sewa bagi tanah yang berkenaan telah 

dijelaskan oleh pemohon dan tiada apa-apa tunggakan sewa semasa 

permohonan diterima oleh Pendaftar. 

 

3. Berikut merupakan perkara-perkara yang perlu disertakan oleh Pemohon 

semasa mengemukakan borang permohonan  kepada Pendaftar– 

a. fi permohonan yang ditetapkan menurut Kaedah-Kaedah Tanah Negeri 

masing-masing; 

b. dokumen amanah yang mengandungi perkara-perkara seperti yang 

berikut: 

i. Butiran pemohon (tuan punya tanah atau pihak berkepentingan) iaitu 

nama, nombor kad pengenalan/nombor pasport, alamat dan 

sekiranya tuan punya tanah merupakan syarikat, perbadanan atau 

pertubuhan, nombor pendaftaran syarikat/perbadanan/pertubuhan, 

undang- undang tubuh syarikat/perbadanan/pertubuhan, Borang 24 

dan Borang 49 bagi syarikat serta alamat 

syarikat/perbadanan/pertubuhan; 

 

ii. Butiran pihak yang dinamakan iaitu— 

A. nama, nombor kad pengenalan / nombor pasport /nombor 

sijil kelahiran dan alamat sekiranya orang perseorangan; 

atau  

B. nombor pendaftaran syarikat / perbadanan / pertubuhan, 

undang - undang tubuh syarikat / perbadanan / 

pertubuhan, Borang 24 dan Borang 49 bagi syarikat dan 

alamat syarikat / perbadanan / pertubuhan sekiranya tuan 

pihak yang dinamakan merupakan syarikat, perbadanan 

atau pertubuhan;  

 

 

iii. Hubungan pemohon dengan pihak yang dinamakan; 

iv. Perihal tanah yang berkenaan iaitu nombor hak milik, nombor lot/PT, 

mukim/pekan/bandar, daerah dan negeri;  

v. Terma/syarat/sekatan/had/batasan ke atas pewujudan amanah 

sekiranya ada; 

vi. Tandatangan pemohon dan penyaksian ke atasnya oleh mana-mana 

pegawai atau orang yang dinyatakan di dalam Jadual Kelima KTN 

termasuk Pesuruhjaya Sumpah. Sekiranya penyaksian dilakukan 

oleh pegawai di Pejabat Tanah, pegawai yang melakukan 

penyaksian hendaklah berbeza dengan pegawai yang terlibat dalam 

proses pendaftaran. Sekiranya melibatkan tanah rizab Melayu atau 

tanah adat Melaka, penyaksian hendaklah oleh Pentadbir Tanah. 

Sekiranya melibatkan tanah adat Melayu di Negeri Sembilan, 

penyaksian hendaklah oleh Lembaga bagi suku/adat yang 

berkenaan; 

vii. Tandatangan saksi dengan meletakkan nama dan nombor kad 

pengenalan atau nombor pendaftaran amalan serta jawatannya; 

viii. Dokumen yang dikemukakan tanpa pembayaran duti setem bagi 

urusan di bawah Garis Panduan ini masih boleh diterima selagi mana 

ia tidak melibatkan pindah milik harta; dan 

c. Bayaran fi-fi lain yang berkaitan sekiranya ditetapkan oleh pentadbiran 

tanah negeri di dalam Kaedah-Kaedah Tanah Negeri (seperti fi 

penyimpanan dokumen amanah atau, fi pemfailan surat akuan). 

 

4. Pemohon hendaklah memastikan borang permohonan diisi terang dan jelas 

serta lengkap menggunakan pen dakwat hitam. Dokumen amanah pula boleh 

disediakan secara tulisan tangan dengan jelas dan terang menggunakan pen 

dakwat hitam atau bertaip dengan jelas menggunakan mesin taip atau 

komputer.   

 

5. Sebarang had/halangan/batasan yang dikenakan oleh pentadbiran tanah 

negeri bagi tujuan menghalang pendaftaran permohonan yang dikemukakan di 

bawah subseksyen 344(2) KTN ini hendaklah dengan pengetahuan dan 

kesedaran di pihak Pendaftar bahawa ia bersifat boleh dicabar atau dirayu di 

Mahkamah di bawah seksyen 418 KTN.  


